
Abstract

Kajian ini dijalankan untuk menilai kesan penggunaan serum berasaskan ekstrak Sansevieria trifasciata terhadap
tahap kelembapan rambut manusia. Objektif utama adalah untuk menentukan sejauh mana aplikasi serum mampu
meningkatkan kandungan kelembapan rambut serta menilai keberkesanan kaedah gravimetri sebagai kaedah
pengukuran. Rambut sampel yang sihat dan kering ditimbang sebelum aplikasi serum, kemudian disapu dengan
1 ml serum. Selepas satu minggu, aplikasi kedua dilakukan dengan jumlah serum yang sama. Sampel rambut
kemudiannya ditimbang sekali lagi sebelum dikeringkan dalam oven pada suhu 60°C selama 24 jam. Berat rambut
sebelum dan selepas proses pengeringan digunakan untuk mengira peratus kelembapan. Hasil analisis
menunjukkan peningkatan ketara dalam kandungan kelembapan rambut selepas rawatan serum, dengan bacaan
kelembapan tertinggi mencapai 67.5%. Sebaliknya, rambut yang tidak dirawat menunjukkan kehilangan berat
sekitar 10—-15% sahaja selepas dikeringkan, menunjukkan kelembapan semula jadi yang lebih rendah. Peratus
kelembapan meningkat seiring dengan jumlah serum yang digunakan, membuktikan keberkesanan serum sebagai
agen pelembap. Dapatan ini menunjukkan bahawa ekstrak Sansevieria trifasciata berpotensi tinggi sebagai bahan
aktif semula jadi dalam formulasi produk penjagaan rambut. Kajian ini memberi sumbangan penting kepada
pembangunan kosmetik berasaskan tumbuhan yang selamat, efektif dan mesra alam.

1.0 Pengenalan

Masalah rambut kering dan rosak merupakan isu lazim dalam kalangan pengguna produk
kosmetik, terutamanya akibat pendedahan kepada bahan kimia, pencemaran alam sekitar, dan
penggunaan alat pemanas rambut (Agustin et al., 2024). Ketiadaan kelembapan yang
mencukupi boleh menyebabkan rambut menjadi rapuh, bercabang dan kehilangan keanjalan
semula jadi (Chang et al., 2022). Daun Sansevieria trifasciata, atau lebih dikenali sebagai lidah
jin, ialah sejenis tumbuhan saka tropika yang tergolong dalam keluarga Asparagaceae. Ia
dikenali melalui bentuk daunnya yang panjang, tirus, dan mempunyai corak belang hijau
kekuningan. Tumbuhan ini mudah ditanam, tahan lasak, dan sering digunakan sebagai tanaman
hiasan dalam dan luar rumah kerana kemampuannya membersihkan udara serta memerlukan
penjagaan yang minimum. Selain fungsinya sebagai tumbuhan hiasan, lidah jin juga digunakan
secara tradisional dalam perubatan untuk merawat luka, masalah kulit, dan sebagai agen
penyejuk semula jadi.. Daun ini kaya dengan kandungan sebatian bioaktif seperti saponin,
flavonoid, alkaloid dan tanin, yang diketahui mempunyai sifat antibakteria, antioksidan dan
pelindung kulit (Dewatisari et al., 2021). Kandungan lendir semula jadi dalam daunnya turut
dipercayai dapat membentuk lapisan pelindung pada rambut dan mengekalkan kelembapan.
Namun begitu, terdapat kekurangan kajian saintifik yang menilai secara khusus keberkesanan
ekstrak daun lidah jin dalam produk penjagaan rambut, terutamanya dalam bentuk serum
pelembap rambut. Justeru itu, kajian ini dijalankan bagi menilai keberkesanan serum
berasaskan ekstrak daun lidah jin terhadap kelembapan rambut.

Rajah 1: Sansiviera atau Daun Lidah Jin

Walaupun pelbagai produk pelembap rambut terdapat di pasaran, sebahagian daripadanya
mengandungi bahan kimia seperti silikon, paraben dan alkohol yang boleh menjejaskan
kesihatan rambut jika digunakan secara berpanjangan (R et al., 2023). Dalam masa yang sama,
penggunaan sumber semula jadi yang mesra alam dan tempatan seperti daun lidah jin masih
kurang diterokai walaupun telah terbukti mempunyai pelbagai khasiat farmakologi (Dewatisari
et al., 2021). Kandungan lendir semula jadi dalam daunnya turut dipercayai dapat membentuk
lapisan pelindung pada rambut). Kajian ini akan membantu menjawab keperluan terhadap
produk alternatif yang lebih selamat dan berasaskan tumbuhan tempatan. Antara fokus
utamanya adalah untuk menilai keberkesanan serum rambut berasaskan ekstrak daun
Sansevieria trifasciata (lidah jin) dalam meningkatkan kelembapan rambut. Kajian ini juga
bertujuan untuk mengenal pasti kandungan fitokimia utama yang terdapat dalam ekstrak daun
lidah jin yang berpotensi menyumbang kepada sifat pelembap rambut. Selain itu, kajian ini
ingin membandingkan perubahan tahap kelembapan rambut sebelum dan selepas rawatan
dengan serum lidah jin, serta membuat perbandingan antara rambut yang dirawat dengan serum
dan rambut yang tidak menerima sebarang rawatan sebagai kumpulan kawalan. Melalui
pencapaian objektif-objektif ini, diharapkan kajian ini dapat memberikan asas saintifik bagi
penggunaan daun lidah jin sebagai bahan semula jadi dalam produk penjagaan rambut,
khususnya dalam formulasi serum pelembap.

2.0 Tinjauan Literatur

Bab ini membincangkan kajian-kajian terdahulu yang berkaitan dengan penggunaan bahan
semula jadi dalam produk penjagaan rambut, khususnya tumbuhan Sansevieria trifasciata atau
dikenali sebagai daun lidah jin. Fokus utama adalah kepada keberkesanan bahan ini dalam
mengekalkan kelembapan rambut, kandungan fitokimia yang terkandung di dalamnya, serta
perbandingan dengan bahan semula jadi lain. Rambut memerlukan kelembapan yang
mencukupi untuk mengekalkan keanjalan, kilauan dan kekuatan struktur. Rambut yang kering
mudah menjadi rapuh, bercabang dan gugur akibat kekurangan lipid semula jadi dan kerosakan
kutikel (Majeed et al., 2020). Pendedahan berlebihan kepada haba, bahan kimia dan sinaran
UV juga menyumbang kepada masalah kekeringan rambut (Helm et al., 2018). Terdapat
peningkatan minat terhadap produk berasaskan bahan semula jadi kerana dianggap lebih
selamat, mesra alam, dan tidak menyebabkan kesan sampingan jangka panjang (Huang et al.,
2018). Ekstrak tumbuhan seperti lidah buaya, daun kari dan bunga raya telah lama digunakan
dalam perubatan tradisional untuk merawat masalah kulit kepala dan rambut. Daun lidah jin
ialah tumbuhan tropika yang mengandungi pelbagai sebatian bioaktif termasuk saponin,
flavonoid dan alkald. Menurut Plants For A Future (n.d.), ekstrak daun lidah jin
mempercepatkan penyembuhan luka dengan membentuk lapisan pelindung dan mengekalkan
kelembapan permukaan. Ini menunjukkan potensinya untuk diaplikasikan dalam produk
pelembap rambut. The Treasure Plants & Herbs (n.d.) melaporkan bahawa lendir dari daun
lidah jin boleh membentuk lapisan filem pelindung apabila disapu pada permukaan kulit atau

rambut. Ini boleh membantu mengekalkan kandungan air dalam batang rambut, sekali gus
mencegah kekeringan. Walaupun banyak kajian tertumpu kepada kesan daun ini ke atas kulit,
aplikasi dalam bentuk serum rambut masih kurang diterokai secara saintifik dan memberikan
ruang kajian baharu. Bahan semula jadi lain seperti lidah buaya (4/oe vera) dan minyak kelapa
telah dikaji secara meluas dalam konteks pelembapan rambut. Namun, lidah jin mempunyai
kelebihan dari segi kebolehdapatan tempatan, tahan lasak, dan potensi pelbagai fungsi (Rahayu
etal., 2021). Oleh itu, penggunaannya sebagai bahan aktif dalam serum rambut wajar diterokai
dengan lebih mendalam. Tinjauan literatur menunjukkan bahawa daun lidah jin mengandungi
sebatian bioaktif yang berpotensi meningkatkan kelembapan rambut. Namun, penyelidikan
mengenai penggunaannya dalam formulasi serum rambut masih terhad. Kajian ini bertujuan
mengisi jurang pengetahuan tersebut melalui ujian makmal dan analisis keberkesanan terhadap
kelembapan rambut selepas aplikasi serum daun lidah jin.

3.0 Metodologi

Daun segar Sansevieria trifasciata diperoleh dari kawasan kediaman dan taman sekitar Jeli
yang tidak terdedah kepada racun perosak kimia. Daun yang dikutip dipilih berdasarkan kriteria
seperti daun yang matang, sihat, tidak berpenyakit, dan bebas daripada kerosakan fizikal. Daun
dibersihkan di bawah air yang mengalir bagi menghilangkan kotoran dan debu, kemudian
dikeringkan menggunakan tisu bersih. Proses pengeringan dilakukan di tempat teduh yang
berventilasi baik selama 5 hingga 7 hari bagi mengelakkan degradasi sebatian aktif akibat
cahaya matahari langsung. Selepas kering sepenuhnya, daun dikisar menggunakan pengisar
sehingga menjadi serbuk halus dan disimpan dalam bekas kedap udara pada suhu bilik sehingga
digunakan.

3.1 Proses Ekstraksi Daun Lidah Jin

Ekstraksi dilakukan menggunakan kaedah rendaman (maceration) dengan pelarut etanol
70%. Nisbah serbuk daun kepada pelarut ditetapkan pada 1:10 (w/v), iaitu 100 g serbuk
daun direndam dalam 1000 ml etanol 70%. Campuran dibiarkan selama 72 jam dalam bekas
bertutup, dikacau setiap 8 jam bagi memastikan interaksi yang optimum antara pelarut dan
bahan aktif. Selepas tamat tempoh rendaman, larutan ditapis menggunakan penapis kasa
untuk memisahkan residu tumbuhan daripada larutan ekstrak. Larutan ekstrak yang ditapis
diproses menggunakan rotary evaporator pada suhu antara 40°C hingga 50°C untuk
menyejat etanol dan memperoleh ekstrak pekat. Ekstrak yang diperoleh disimpan dalam
botol gelap bertutup dan disimpan pada suhu 4°C untuk mengelakkan pengoksidaan dan
degradasi sebatian fitokimia.

3.2 Formulasi Serum Rambut

Serum rambut diformulasikan dengan menggunakan ekstrak daun Sansevieria trifasciata
sebagai bahan aktif utama dalam tiga kepekatan berbeza: 5%, 10%, dan 15%. Tujuan
formulasi ini adalah untuk menilai keberkesanan setiap kepekatan terhadap kelembapan
rambut. Komponen tambahan dalam serum ialah air suling, minyak kelapa dara dan minyak
pati ros. Setiap bahan ditimbang mengikut nisbah formulasi dan dicampurkan dalam
keadaan steril. Campuran digaul sehingga homogen menggunakan pengadun magnetik atau
pengacau manual bersih. Serum yang siap diformulasikan kemudian dibotolkan ke dalam
bekas kaca gelap bersaiz 30 ml dan dilabel mengikut kepekatan ekstrak.

3.3 Persampelan Rambut

Sampel rambut diperoleh secara sukarela daripada pelanggan salon rambut tempatan yang
bersetuju untuk menyumbangkan rambut mereka selepas proses pemotongan. Kebenaran

bertulis diperoleh daripada pengurusan salon dan penyumbang rambut melalui surat
persetujuan. Rambut dipilih berdasarkan kriteria berikut:

i.  Rambut jenis lurus dan hitam semula jadi,

ii.  Tidak diwarnakan atau dirawat dengan bahan kimia,
1ii.  Panjang minimum 10 cm,
iv.  Bebas daripada kelemumur atau penyakit kulit kepala.

Rambut yang diperoleh dibersihkan menggunakan syampu neutral tanpa bahan kondisioner,
kemudian dibilas dengan air suling. Rambut dikeringkan di suhu bilik dan dipotong kepada
panjang seragam iaitu 5 cm. Setiap sampel dimasukkan ke dalam beg berlabel mengikut
nombor kod rawatan dan disimpan dalam keadaan kering sehingga digunakan untuk aplikasi
serum. Setiap sampel rambut dibahagikan kepada empat kumpulan rawatan utama:

i.  Kumpulan Kawalan (K0): Rambut tanpa sebarang aplikasi serum.

ii.  Kumpulan Rawatan 1 (K1): Serum dengan 5% ekstrak daun lidah jin.
iii.  Kumpulan Rawatan 2 (K2): Serum dengan 10% ekstrak daun lidah jin.
iv.  Kumpulan Rawatan 3 (K3): Serum dengan 15% ekstrak daun lidah jin.

Setiap kumpulan mengandungi 10 sampel rambut (n = 10). Setiap sampel rambut yang telah
dirawat dengan serum ditimbang menggunakan penimbang digital dengan ketepatan 0.001
g. Berat ini direkodkan sebagai berat basah (W1). Setelah itu sampel rambut dikeringkan di
dalam ketuhar pengering (oven) pada suhu 60°C selama 24 jam atau sehingga berat kekal
diperoleh. Selepas pengeringan, sampel rambut dibiarkan sejuk dalam desikator selama 15
minit sebelum ditimbang semula. Berat ini direkodkan sebagai berat kering (W-).
Kandungan kelembapan dikira menggunakan formula berikut.

wi1l-w2
Kelembapan % = Wi x 100 (1)

4.0 Data dan analisis

Kajian ini dijalankan bagi menilai keberkesanan serum berasaskan ekstrak daun Sansevieria
trifasciata (lidah jin) dalam meningkatkan kelembapan rambut. Data yang diperoleh
menunjukkan bahawa terdapat perbezaan ketara dalam peratus kelembapan rambut antara
kumpulan kawalan (K0) dan kumpulan yang dirawat dengan kepekatan serum berbeza (K1,
K2, K3). Jadual di bawah menunjukkan perbezaan kelembapan yang diperolehi mengikut
kumpulan rambut yang berbeza iaitu KO = Kumpulan Kawalan, K1=Serum 5%, K2=10% dan
K3=15%.

Jadual 1: Keputusan peratus kelembapan rambut

Kumpulan Berat Basah (g) Berat Kering (g)  Kelembapan (%)
KO (Kawalan) 0.841 0.729 13.32
KO0 (Kawalan) 0.811 0.712 12.21
K1 (5%) 2.508 0.981 60.89
K1 (5%) 2.413 1.01 58.14
K2 (10%) 2.498 0.945 62.17
K2 (10%) 2.430 0.901 62.92
K3 (15%) 2.682 0.948 64.65
K3 (15%) 2.628 0.971 63.05

Hasil analisis ANOVA sehala mendapati nilai F adalah sangat tinggi (F = 15849.42), dengan
nilai p yang sangat signifikan (p < 0.05). Ini membuktikan bahawa terdapat perbezaan yang
signifikan secara statistik antara kumpulan rawatan dari segi kelembapan rambut. Penemuan
ini menunjukkan bahawa serum ekstrak daun lidah jin berupaya meningkatkan kelembapan
rambut secara ketara, khususnya apabila digunakan pada kepekatan yang lebih tinggi.

Ujian lanjut Tukey HSD turut menunjukkan bahawa setiap kumpulan rawatan (K1, K2, dan
K3) memberikan kesan yang berbeza secara signifikan berbanding kumpulan kawalan, dengan
K3 (15% serum) mencatatkan purata kelembapan tertinggi. Ini membuktikan terdapat
hubungan langsung antara kepekatan serum dan kadar kelembapan rambut. Hasil ini selaras
dengan kajian oleh Thu et al. (2021) yang melaporkan bahawa kandungan saponin dan
flavonoid dalam Sansevieria trifasciata berfungsi sebagai agen pelembap semula jadi dengan
meningkatkan keupayaan rambut menyerap dan mengekalkan air. Saponin diketahui bertindak
sebagai surfaktan lembut yang boleh membersih dan melembapkan, manakala flavonoid
memberi perlindungan antioksidan yang mengurangkan kerosakan rambut akibat radikal bebas
(Tchegnitegni et al., 2015).

Peningkatan kelembapan rambut dalam kumpulan rawatan boleh dikaitkan dengan
kandungan fitokimia aktif dalam daun lidah jin yang menyerap ke dalam korteks rambut, lalu
mengekalkan kelembapan dalaman dan menjadikan rambut lebih lembut serta kurang rapuh.
Ini memberikan potensi tinggi kepada tumbuhan ini untuk dikomersialkan sebagai bahan aktif
dalam produk penjagaan rambut semula jadi. Walau bagaimanapun, kajian ini terhad kepada
penggunaan satu kaedah pengukuran sahaja (gravimetri) dan tidak menilai perubahan lain
seperti kilauan, tekstur atau ketahanan rambut. Justeru, kajian lanjutan disyorkan agar
menggunakan gabungan kaedah objektif dan subjektif bagi menilai keseluruhan keberkesanan
produk secara holistik. Secara keseluruhannya, serum berasaskan ekstrak daun Sansevieria
trifasciata menunjukkan keberkesanan yang signifikan dalam meningkatkan kelembapan
rambut. Keputusan ini menyokong penggunaan lidah jin sebagai bahan aktif semula jadi dalam
pembangunan produk penjagaan rambut yang lebih selamat, murah dan mesra alam.

5.0 Kesimpulan

Kajian ini telah berjaya membuktikan bahawa serum berasaskan ekstrak daun lidah jin
(Sansevieria trifasciata) berpotensi sebagai agen pelembap semula jadi untuk rambut. Melalui
kaedah gravimetri, kelembapan rambut berjaya diukur selepas rawatan dengan pelbagai
kepekatan serum (5%, 10% dan 15%). Keputusan ANOVA sehala menunjukkan terdapat
perbezaan yang sangat signifikan (p < 0.05) antara kumpulan rawatan, manakala ujian lanjut
Tukey HSD mengesahkan bahawa setiap peringkat kepekatan memberikan kesan yang berbeza
terhadap kelembapan rambut. Kumpulan yang dirawat dengan kepekatan tertinggi (15%)

menunjukkan peningkatan kelembapan rambut yang paling ketara. Secara keseluruhannya,
semakin tinggi kepekatan serum daun lidah jin, semakin tinggi kadar kelembapan yang dicapai,
membuktikan keberkesanan fitokimia seperti saponin, flavonoid, dan alkaloid yang terkandung
dalam tumbuhan ini dalam mengekalkan kelembapan rambut.

